
B9-0308/2021

Rún ó Pharlaimint na hEorpa maidir le tabhairt faoi Dhúshlán domhanda COVID-19: 
éifeachtaí an tarscaoilte ar Chomhaontú TRIPS WTO maidir le vacsaíní, cóireáil agus 
treallamh COVID-19, agus maidir le méadú a dhéanamh ar tháirgeadh agus 
acmhainneacht monaraithe i dtíortha atá i mbéal forbartha
(2021/2692(RSP))

Tá Parlaimint na hEorpa,

– ag féachaint d’fhorógra na hEagraíochta Domhanda Sláinte (EDS) maidir le téarnamh 
sláintiúil agus glas ó COVID-19,

– ag féachaint do Dhearbhú Uilechoiteann Chearta an Duine 1948,

– ag féachaint don rún ó Chomhthionól Ginearálta na Náisiún Aontaithe an 3 Aibreán 
2020 maidir le dlúthpháirtíocht dhomhanda chun galar coróinvíris 2019 (COVID-19) a 
chomhrac,

– ag féachaint don chinneadh ó EDS an 18 Bealtaine 18, 2021 maidir le tacú leis an 
tionscnamh chun ‘Stór Maoine Intleachtúla COVID-19’ a thabhairt le chéile,

– ag féachaint don nuashonrú ar an tuarascáil ó Chomhdháil na Náisiún Aontaithe ar 
Thrádáil agus Forbairt ó mhí an Mhárta 2020 maidir leis an suathadh do thíortha i mbéal 
forbartha de bharr COVID-19,

– ag féachaint don rún uaithi an 19 Bealtaine 2021 maidir le dlús a chur leis an dul chun 
cinn agus dul i ngleic le héagothromaíochtaí i dtreo deireadh a chur le SEIF mar 
bhagairt don tsláinte phoiblí faoi 20301,

– ag féachaint do Riail 132(2) dá Rialacha Nós Imeachta,

A. de bhrí go bhfuil paindéim COVID-19 an leanúint de leathadh ar fud an domhain, in 
ainneoin fhorbairt na vaicsíní, agus é tuairiscithe gur ionfhabhtaíodh os cionn 168.73 
milliún duine ar fud an domhain agus gur maraíodh 3 653 063 duine dá deasca;

B. de bhrí nach féidir leis an domhan tubaistí ar scála COVID-19 a sheasamh arís agus arís 
eile, cibé acu má spreagtar iad de bharr na chéad paindéime eile nó más ann dóibh mar 
thoradh ar dhamáiste comhshaoil atá ag méadú agus ar athrú aeráide;

C. de bhrí gur ceart bunúsach é an ceart chun sláinte fhisiciúil agus mheabhrach; de bhrí go 
bhfuil sé de cheart ag gach duine, gan idirdhealú, rochtain a fháil ar chúram sláinte nua-
aimseartha agus cuimsitheach; de bhrí gur Sprioc Forbartha Inbhuanaithe (SFI) é 
cumhdach sláinte uilíoch a bhfuil gealltanas tugtha ag na sínitheoir uile go mbainfidh 
siad amach é faoi 2030, agus go bhfuil sé cumhdaithe go sonrach in SFInna 3, 13, 14 
agus 17;

1 Téacsanna arna nglacadh, P9_TA(2021)0250.

D. de bhrí go sonraítear le hAirteagal 168 den Conradh ar Fheidhmiú an Aontais Eorpaigh 
(CFAE) go ndéanfar ‘ardleibhéal cosanta le haghaidh sláinte an duine a áirithiú i sainiú 
agus i gcur chun feidhme bheartais agus ghníomhaíochtaí uile an Aontais’;

E. de bhrí go bhfuil córais cúraim sláinte faoi bhrú mór chun cúram leormhaith a áirithiú 
do gach othar; de bhrí go mbíonn níos lú agus níos lú cistithe á fháil acu, agus 
neamhaird á tabhairt orthu mar thoradh ar phróisis léirscaoilte agus phríobháidithe agus 
mar thoradh ar bhearta déine ag an eite dheas; de bhrí, mar thoradh air sin, gur lú atá ar 
a gcumas feidhmiú i ngnáthstaideanna agus i staideanna neamhghnácha araon, lena n-
áirítear chun déileáil leis an ráig reatha de COVID-19;

F. de bhrí go meastar nach bhfuil rochtain ar chógais leighis bhunúsacha ag dhá bhilliún 
duine ar fud an domhain;

G. de bhrí gur cuireadh an vacsaín in aghaidh an phóilió ar an margadh gan phaitinn agus 
go bhfuil an galar díothaithe anois i roinnt mhaith réigiún ar fud an domhain; de bhrí 
gurbh éigean do rialtas na hAfraice Theas, faoi cheannas Nelson Mandela, úsáid a 
bhaint as an gceadúnú éigeantach a bhí ar fáil chun coibhéisí cineálacha inacmhainne 
agus ardcháilíochta a bhrú chun cinn chun nár ghá praghsanna iomarcacha a íoc le 
cuideachtaí drugaí ilnáisiúnta a bhí ag úsáid paitinní le haghaidh cóireáil VEID;

H. de bhrí nár cheart do chuideachtaí móra cógaisíochta buntáiste a bhaint as an bpaindéim 
seo chun dochair do shláinte daoine; de bhrí nach mór go mbeidh vacsaíní, cógais 
leighis, treallamh agus diagnóisic chun paindéim COVID-19 a chomhrac ina leas 
coiteann iarmhír domhanda;

I. de bhrí go bhfuil tacaíocht tugtha cheana ag os cionn 200 000 saoránach AE don 
Tionscnamh Eorpach ó na Saoránaigh ‘paindéim gan bhrabús’, a bhfuil sé mar aidhm 
dó earra poiblí a dhéanamh de vacsaíní frith-phaindéime, a mbeidh saor-rochtain ag 
gach duine orthu;

J. de bhrí go bhfuil idirthuilleamaíochtaí idir sláinte an duine agus sláinte ár bpláinéid 
léirithe le COVID-19; de bhrí, de dheasca athrú aeráide agus díghrádú comhshaoil, go 
bhfuil géarú tagtha ar theacht chun cinn galar zónóiseach a aistríonn ó ainmhithe go 
daoine;

K. de bhrí gur léiríodh le nochtadh COVID-19 nach raibh an córas idirnáisiúnta in ann 
rochtain chomhionann a áirithiú ar na vacsaíní agus ar tháirgí eile a bhfuil gá leo chun 
an paindéim a chomhrac;

L. de bhrí, go dtí seo, nach bhfuil 75 % de na vacsaíní dáilte ach i 10 dtír, rud a 
chruthaíonn gurb ann d’éagothroime dho-ghlactha maidir le rochtain ar vacsaíní idir 
tíortha saibhre agus tíortha i mbéal forbartha;

M. de bhrí, de réir na hEagraíochta Domhanda Sláinte, go bhfuil spéis léirithe ag 19 
monaróir as níos mó ná dosaen tíortha san Afraic, san Áise, agus i Meiriceá Laidineach 
i ndlús a chur le táirgeadh vacsaíní mRNA; de bhrí, go dtí seo, nach n-úsáidtear ach 
40 % den acmhainneacht táirgthe domhanda chun vacsaíní i gcoinne COVID-19 a 
tháirgeadh;

N. de bhrí nach bhfuil éirithe le saoráid Covax go dtí seo ionchais maidir le cumhdach 
vacsaíne i dtíortha i mbéal forbartha a chomhlíonadh, agus nach bhfuil ach 72 mhilliún 
dáileog de vacsaíní soláthartha aici do 125 thír, líon ar ar éigean gur leor é le haghaidh 
1 % dá ndaonraí;

O. de bhrí go bhfuil tionscnamh Covax spleách ar thabhartais ó thíortha saibhre agus ar 
acmhainneacht táirgthe cuideachtaí móra cógaisíochta a bhfuil paitinní vacsaíní ina 
seilbh acu, agus nach bhfuil sé ag tacú le hacmhainneachtaí táirgthe i dtíortha i mbéal 
forbartha; de bhrí nach bhfuil tionscnamh Covax ag chuidiú le tíortha i mbéal forbartha 
spleáchas ar luach táirgthe vacsaíní agus ar shlabhraí soláthair ná ar rochtain ar 
amhábhair a bhfuil gá leo a shárú;

P. de bhrí go bhfuil roinnt solúbthachta cheana féin sa Chomhaontú maidir le Gnéithe de 
Chearta Maoine Intleachtúla a bhaineann le Trádáil (TRIPS), ar solúbthacht í lena 
gceadaítear do thíortha an tsláinte phoiblí a chosaint agus rochtain ar chógais leighis a 
mhéadú, mar shampla trí bhíthin ceadúnais éigeantacha; de bhrí, san am atá caite, go 
ndearna comhaltaí saibhre den Eagraíocht Dhomhanda Trádála (EDT) amhail AE agus a 
Bhallstáit, an tSeapáin, an Eilvéis agus SAM, an bonn a bhaint d’úsáid sholúbthachtaí 
TRIPS i dtíortha i mbéal forbartha chun leasanna a dtionscal cógaisíochta a chosaint;

Q. de bhrí gur úsáideadh méid suntasach cistí poiblí ó na Ballstáit agus ó AE chun vacsaíní 
a fhorbairt; de bhrí, in ainneoin cistiú poiblí a bheith á chur ar fáil aige, nach bhfuil sé 
d’acmhainneacht ag AE agus ag institiúidí poiblí rialú a dhéanamh ar úsáid na 
gceadúnas agus na dteicneolaíochtaí a forbraíodh a bhuí lena gcistiú;

R. de bhrí, ó mhí Dheireadh Fómhair 2020 i leith, go bhfuil togra sealadach tarscaoilte 
maidir le cearta maoine intleachtúla le haghaidh vacsaíní, drugaí, trealaimh agus 
diagnóisice le haghaidh COVID-19 curtha faoi bhráid na hEagraíochta Domhanda 
Trádála go hoifigiúil ag an India agus ag an Afraic Theas; de bhrí go bhfuair an togra 
tacaíocht ó thart ar 100 tír in EDT, chomh maith le tacaíocht ó na dosaenacha 
d’eagraíochtaí na sochaí sibhialta, agus ón bParlaimint freisin;

S. de bhrí, de réir staidéar a d’fhoilsigh Public Citizen le déanaí i gcomhar le Imperial 
College, go bhféadfaí 8 mbilliún dáileog den vacsaín mRNA a tháirgeadh in aon bhliain 
amháin, ag clúdach cuid mhór de riachtanais vacsaíní an domhain, dá ndeonófaí 
tarscaoileadh sealadach ar phaitinní vacsaíní COVID 19;

T. de bhrí go mbeidh gá le saoráidí táirgthe vacsaíní domhanda a ráthú ar an mbealach sin 
le haghaidh aon straitéis mheántéarmach agus fhadtéarmach chun freastal ar na 
riachtanais le COVID-19 a chomhrac go rathúil laistigh de na deich mbliana atá 
romhainn, mar a léiríodh leis an streachailt i gcoinne víreas VEID;

1. á chur in iúl gur oth léi go mór gur chuir an Coimisiún, go dtí seo, i gcoinne an togra a 
rinne an India agus an Afraic Theas ag ETD in 2020 chun TRIPS a tharscaoileadh go 
sealadach, togra lenar thacaigh níos mó ná 100 comhalta de EDT, agus a d’fhéadfadh, 
dá nglacfaí leis, rannchuidiú leis an méadú ar tháirgeadh domhanda na vacsaíní is gá 
agus rannchuidiú leis na mílte beatha a shábháil;

2. á chreidiúint go dtéann tarscaoileadh TRIPS i leith COVID-19 atá molta ag an India 
agus ag an Afraic Theas i ngleic mar is iomchuí leis na bacainní dlíthiúla atá ar 

tháirgeadh agus soláthar do na táirgí leighis is gá le haghaidh vacsaíní, cóireáil agus 
cosc COVID-19;

3. á chur in iúl gur oth léi nach n-áirítear sna conarthaí a shínigh AE le cuideachtaí 
cógaisíochta clásail chun aistrithe teicneolaíochta a fhorfheidhmiú chun táirgeadh 
vacsaíní a uas-scálú ar fud an domhain;

4. á chur i bhfáth gur chinn an Coimisiún go dtí seo aistrithe teicneolaíochta ar mhaithe le 
táirgeadh vacsaíní a cheadú ar bhonn deonach amháin, rud a fhágann gur lú an seans go 
dtiocfaidh méadú ar tháirgeadh vacsaíní in AE agus ar fud an domhain;

5. á chur i bhfáth gur bacainn thromchúiseach é bac a chur ar an tarscaoileadh sin maidir le 
deireadh a chur leis an bpaindéim seo, toisc go ndéanann éagothroime dhomhanda i 
dtaobh rochtain ar vacsaíní géarchéim sláinte seo a fhadú agus go gcruthaíonn sé níos 
mó rioscaí, lena n-áirítear an baol go dtiocfaidh athraithigh chun solais a bheidh 
frithsheasmhach in aghaidh na vacsaíní atá ann faoi láthair, nó a imeoidh ar na vacsaíní 
sin;

6. á chur in iúl gur geal léi an fógra ó rialtas SAM go bhfuil sé ar intinn aige tacú le 
tarscaoileadh sealadach ar phaitinní vacsaíní ag EDT, agus á chur in iúl go bhfuil sí ag 
dréim leis go ndéanfar é a aistriú go luath ina thogra oifigiúil scríofa, chomh maith le 
gníomhaíochtaí nithiúla a dhéanamh de a mbeadh sé mar aidhm leo dlús a chur le 
táirgeadh domhanda vacsaíní; á iarraidh ar SAM agus ar Bhallstáit eile EDT deireadh a 
chur le toirmisc ar onnmhairiú vacsaíní agus amhábhar;

7. á creidiúint go bhfuil sé ríthábhachtach tarscaoileadh sealadach paitinne TRIPS a 
fhormheas chun táirgeadh vacsaíní COVID-19 a mhéadú ar fud an domhain, go háirithe 
i dtíortha i mbéal forbartha, agus chun cuidiú le paindéim COVID-19 a shárú agus leis 
na mílte beatha a shábháil; á chur i bhfáth nach comheisiach atá úsáid solúbthachtaí 
TRIPS agus tarscaoileadh ceart maoine intleachtúla (CMI), ach comhlántach, i ndáiríre;

8. á iarraidh ar an gCoimisiún tacú ar gach leibhéal de EDT leis an togra le haghaidh 
tarscaoileadh sealadach maidir le CMInna le haghaidh vacsaíní, cógais, diagnóisic agus 
trealamh COVID-19 agus dul i mbun plé téacsbhunaithe gan tuilleadh moille;

9. ag aithint an rannchuidithe thábhachtach a rinne AE ó thaobh deonacháin do shaoráid 
Covax agus an tionscnaimh ó Fhoireann na hEorpa, ar fiú EUR 1 bhilliún é, maidir le 
monarú vacsaíní, leigheasanna agus teicneolaíochtaí sláinte san Afraic agus maidir le 
rochtain orthu; ag tabhairt dá haire gur chuir an Coimisiún tograí faoi bhráid EDT, 
amhail coimisiún um shláinte agus trádáil a chruthú laistigh de EDT d’fhonn an Dóú 
Comhdháil Aireachta de chuid EDT a ullmhú, ach á chreidiúint, gan tarscaoileadh 
TRIPS a ráthú, nach leor na bearta sin ar fad chun freagairt ar an bpráinn a bhaineann le 
táirgeadh vacsaíní i dtíortha atá i mbéal forbartha a uas-scálú;

10. á chur in iúl gur oth léi go bhfuil cinneadh déanta ag cuideachtaí cógaisíochta gan a 
bheith rannpháirteach ar bhonn deonach i nDíorma Rochtana ar Theicneolaíocht 
COVID-19 (C-TAP) EDS lena spreagtar rannchuidiú deonach maoine intleachtúla, 
teicneolaíochta agus sonraí chun tacú le comhroinnt dhomhanda agus uas-scálú a 
dhéanamh ar mhonarú agus soláthar táirgí leighis COVID-19; á áitiú ar AE oibleagáid a 
chur ar chuideachtaí cógaisíochta a dteicneolaíochtaí agus a bpaitinní a chomhroinnt tríd 

an tionscnamh C-TAP, agus a bhfios gnó a chomhroinnt láithreach le tionscail i dtíortha 
i mbéal forbartha agus i dtríú tíortha a bhfuil sé curtha in iúl acu cheana go bhfuil siad 
ar fáil chun rannchuidiú le táirgeadh vacsaíní;

11. á iarraidh ar dheontóirí idirnáisiúnta agus ar AE éagsúlú a dhéanamh ar cheannach 
vacsaíní trína gceannach ó gach tír agus/nó ó gach cuideachta chógaisíochta a bhfuil 
vacsaíní COVID-19 atá aitheanta ag EDS forbartha acu;

12. á mheabhrú gurb é neartú sholáthar poiblí an chúraim sláinte uilíoch an bealach is fearr 
chun eipidéimí domhanda a chomhrac, chun ár sochaithe a chosaint agus chun aghaidh 
a thabhairt ar éagothromaíochtaí i rochtain ar chúram sláinte; á chur i bhfáth go bhfuil 
sé léirithe ag an staid leanúnach go bhfuil gá le rialú poiblí ar an tionscal cógaisíochta 
agus ar tháirgeadh trealaimh leighis;

13. ag leagan béim ar an tábhacht a bhaineann le paindéimí a chosc agus ar an ngá atá le 
straitéisí coisctheacha a chur chun feidhme; ag tacú le forbairt conartha idirnáisiúnta 
maidir le paindéimí faoi choimirce EDS chun athléimneacht i gcoinne paindéimí amach 
anseo a neartú; ag tacú leis an moladh ón Ardán Idir-rialtasach um Beartas Eolaíochta 
maidir le Seirbhísí Bithéagsúlachta agus Éiceachórais (IPBES) le haghaidh bunú 
comhairle idir-rialtasaí ardleibhéil maidir paindéimí a chosc, ar ardán é lena n-éascófaí 
comhar i measc rialtas;

14. á iarraidh go ndéanfaí cur chuige na hAon Sláinte Amháin a cur chun feidhme go 
hiomlán, ar cur chuige é lena n-aithnítear go bhfuil sláinte an duine, sláinte ainmhithe 
agus sláinte an chomhshaoil idirnasctha; á mheabhrú a thábhachtaí atá an tsláinte i 
ngach mbeartas; á aithint go n-eascraíonn paindéimí as an éagsúlacht mhiocróbach sa 
dúlra, agus ag tabhairt dá haire, agus é ina ábhar mór imní di, gurb amhlaidh a dhéanann 
cur isteach éiceolaíoch agus tomhaltas neamh-inbhuanaithe ag daoine, chomh maith leis 
tionchar na géarchéime aeráide, géarú mór ar an riosca go mbeadh níos mó ‘tras-seolta’ 
zónóise ann; á chur i bhfáth gur gá dlús ollmhór a chur leis na hiarrachtaí chun an téamh 
domhanda a stopadh ag 1.5 céim chun bithéagsúlacht agus gnáthóga a chosaint agus a 
athbhunú, agus tomhaltas inbhuanaithe a áirithiú;

15. á iarraidh go ndéanfar an eisceacht sláintíochta Eorpach, arna fhógairt don EDT, a 
áireamh i ngach ceann de na comhaontuithe trádála, lena mbaineann rochtain ar 
phaitinní maidir le hinnealra liachta agus cógais chun a áirithiú go láimhseálfar an 
tsláinte ar bhealach difriúil ó tháirgí tráchtála eile; á chur i bhfáth nár cheart aon srianta 
eile a fhorchur ar an bhféidearthacht go ndéanfadh na stát idirghabháil in earnáil na 
sláinte poiblí;

16. á iarraidh go ndéanfaí athchóiriú ar Chomhaontú TRIPS ionas gur féidir le tíortha an 
Domhain Theas rochtain chothrom agus inacmhainne a fháil ar na teicneolaíochtaí agus 
ar na cógais atá de dhíth ar a ndaoine; á iarraidh go mbeadh cógais leighis na sláinte 
poiblí díolmhaithe ón gcóras paitinne chun a áirithiú go mbeidh an ceart dlíthiúil ag 
tíortha bochta leaganacha cineálacha de chógais leighis tarrthála a tháirgeadh agus a 
allmhairiú;

17. á threorú dá hUachtarán an rún seo a chur ar aghaidh chuig an gComhairle agus chuig 
an gCoimisiún.

